
Izlazak Sunca sa zapada

Ovo je jedan od velikih predznaka Sudnjeg dana i prvi je veliki predznak koji će donijeti velike promjene.

Kur’anski dokaz koji ukazuje na istinitost ovog događaja je govor Uzvišenog Allaha: Zar oni čekaju da im meleki dođu, ili Gospodar tvoj, ili neki predznaci od Gospodara tvoga? Onoga dana kada neki predznaci od Gospodara tvoga dođu, nijednom čovjeku neće biti od koristi to što će tada vjerovati, ako prije nije vjerovao ili ako nije, kao vjernik, kakvo dobro uradio. Reci: „Samo vi čekajte, i mi ćemo, doista, čekati!“

Ebu Hurejre prenosi da je Poslanik, sallallahu alejhi ve sellem, kazao: „Sudnji dan neće nastupiti dok sunca ne izađe sa zapada, pa kada se to desi svi će ljudi povjerovati, ali toga dana neće nikome koristiti vjerovanje ako nije vjerovao prije toga, ili ako kao vjernik nije kakvo dobro učinio.“

Abdullah b. Amr prenosi da je Poslanik, sallallahu alejhi ve sellem, kazao: „Prvi (veliki) predznak Sudnjeg dana će biti izlazak Sunca sa zapada i pojava životinje u prijepodnevnim satima. Koji god se od ovih predznaka desi prvi, onaj drugi će doći veoma brzo iza njega.“

Izlazak životinje
Izlazak životinje iz zemlje je jedan od predznaka Sudnjeg dana. Kada se pojavi, ljudima će na noseve udarati biljege (pečate). Noseve nevjernika će obilježiti (žigosati), a lica vjernika ukrasiti.

Dokazi koji ukazuju na istinitost ovog predznaka su sljedeći:

- Uzvišeni Allah kaže: I kad dođe vrijeme da oni budu kažnjeni, Mi ćemo učiniti da iz zemlje iziđe jedna životinja koja će im reći da ljudi u dokaze Naše nisu uvjereni. (En-Neml, 82.)

Ebu Hurejre prenosi da je Poslanik, sallallahu alejhi ve sellem, kazao: „Kada se pojave tri predznaka neće nikome koristiti vjerovanje ako nije vjerovao prije toga, ili ako kao vjernik nije kakvo dobro učinio, a oni su: izlazak Sunca sa zapada, pojava Dedždžala i izlazak životinje iz zemlje.“

� Bilježe Buharija, br. 4635., i Muslim, br. 157., i ovo je njegova verzija.


� Bilježi Muslim, br. 2941.


� Bilježi Muslim, br. 158.

